
NASIONAL KES POLITIK PENDIDIKAN WILAYAH

Perolehan dos ketiga vaksin dibentang
dalam Belanjawan 2022
Mohd Nasaruddin Parzi - Julai 28, 2021 @ 5:41pm
bhnews@bh.com.my

Foto NSTP/Rohanis Shukri

KUALA LUMPUR: Perolehan bagi pembelian dos ketiga atau 'booster shot'
vaksin COVID-19 akan dibuat Kementerian Kewangan dan dijangka
dibentangkan dalam Belanjawan 2022 dijadual Oktober depan.

Menteri Sains, Teknologi dan Inovasi, Khairy Jamaluddin, berkata kerajaan
sudah membuat rundingan dengan syarikat pengeluar vaksin untuk
Malaysia memuktamadkan perolehan vaksin bagi 2022 dalam masa
terdekat dengan tumpuan khusus kepada pengeluaran vaksin Pfizer
baharu dos ketiga dan spesifik vaksin untuk kanak-kanak.

"Apa yang kita tidak tahu sekarang adalah sejauh mana keberkesanan
vaksin dapat bertahan dan kita tidak tahu sebab kita belum ada data dari
negara lain. Kita kena ingat, kebanyakan negara baru menggunakan
vaksin pada Januari. Baru tujuh bulan.

"(Vaksin) Johnson & Johnson contohnya (diberi satu dos), mungkin
kurang dari enam bulan. Sudah tentu (ada vaksin) kita akan bagi dahulu
satu dos di kawasan pedalaman. Kalau kita nampak selepas enam bulan
antibodi menurun, kita bagi keperluan untuk dos kedua di kawasan
pedalaman," katanya pada sidang khas Dewan Rakyat hari ini.

Khairy menjelaskan, kumpulan pakar juga akan mengemukakan beberapa
syor mengenai dos ketiga berkenaan pada Mesyuarat Jawatankuasa
Khas Jaminan Akses Vaksin COVID-19 (JKJAV) minggu depan.

Katanya, kumpulan pakar akan membuat beberapa syor berkenaan
dengan 'booster shot' dan ini juga menyentuh kaitan dengan pemberian
vaksin yang berbeza-beza.

"Perkara ini akan dibentangkan bukan saja dari sudut keperluan 'booster'

Perkara ini akan dibentangkan bukan saja dari sudut keperluan booster
dos berdasarkan pengalaman dari negara lain, tetapi sama ada kita dapat
memberi 'booster' dos dengan vaksin yang berbeza daripada vaksin asal
yang kita terima.

"Ada beberapa negara sudah mengamalkan vaksinasi seperti ini
contohnya di Korea Selatan dan Jerman disebabkan gangguan kepada
bekalan vaksin, mereka terpaksa campurkan vaksin mereka.

"Kita akan dapatkan syor dari kumpulan pakar berdasarkan 'real world
data' dan data klinikal sama ada vaksinasi ini selamat dan keduanya,
sama ada mereka yang sudah menerima lengkap dua dos satu jenis
vaksin boleh menerima 'booster shot' ketiga menggunakan vaksin lain,"
katanya.

